
KAJIAN TERHADAP FALSAFAH,IDEA, SUBJEK DAN GAYA
PELUKIS-PELUKIS KONTEMPORARI MALAYSIA
DEKAD 80AN DAN 90AN

Ahmad Rashidi Bin Hasan
" UiTM Cawangan Melaka

ABSTRAK

Penyelidikan ini dibuat berhasrat untuk mengumpulkan sebanyak
maklumat yang mungkin tentang pelukis-pelukis moden Malaysia yang
bergiat aktif sepanjang dekad 80an dan 90an lalu. Pengumpulan
maklumat ini adalah penting dipandang dari sudut perkembangan sejarah
seni lukis moden Malaysia kerana segala perkembangan seni lukis yang
berlaku hari ini akan menjadi sejarah seni lukis negara pada masa akan
datang. Penyelidikan ini bertumpu untuk mendokumenkan makiumat
tentang pelukis serta karya dan pengkaryaan mereka dan memberi
gambaran umum tentang perkembangan seni lukis di Malaysia.

PENGENALAN

Sesebuah karya, sama ada ia sebuah seni lukis, muzik, puisi drama atau
sebagainya adalah sebuah persembahan untuk dinikmati atau untuk
apresiasi. Ia tidak wujud dalam kekosongan. Seniman tidak berkarya
dalam kelowongan akal. Sesebuah karya seni itu adalah percikan dan
pantulan idea senimannya. la adalah manifestasi jiwa dan perasaan
penciptanya yang terhasil dari idea dan pemikiran yang terungkap akibat
pemerhatian dan ransangan yang diterimanya dari alam dan sekitarnya.
Idea seseorang seniman itu dicetus oleh sesuatu. Kepakaran dan
kesenimanannyalah yang membolehkan ia diadun dan digarap sehingga
terhasillah sebuah ciptaan yang bermakna. Karya yang kita lihat itu
adalah sebuah hasil yang telah melalui proses pemikiran dan kemahiran
dan bukan proses kraf semata-mata.

Seni lukis adalah sebahagian budaya masyarakat. la memaparkan
pemikiran. Seni adalah perluahan idea yang unik dan tidak terungkap
oleh bahasa. Seni adalah persembahan pemikiran yang tersirat melalui
suratan yang indah. Seni lukis mempunyai bahasanya sendiri yang tidak
semua audiennya dapat mengerti. Kajian ini adalah penting dalam
mencatat pemikiran seniman melalui pengkaryaan. Pastinya, kajian ini
akan menjadi sebuah rujukan dalam menghurai sejarah seni lukis di
Malaysia ini.

MASALAH PENYELIDIKAN

Penulisan ini adalah hasil sebuah kajian yang menyorot dalam tentang
pemikiran atau idea yang mendasari karya-karya seni lukis
kontemporari Malaysia. Kajian yang telah dibuat itu berusaha untuk
menghurai dan mencerakin sudut-sudut pemikiran yang terkandung
dalam sesebuah karya itu. Kajian dibuat dengan mengenali diri pelukis

itu sendiri, aliran falsafah dan gayanya serta subjek imejnya. Apresiasi
dijalankan ke atas karya-karya mereka menurut cara dan pandangan
Rosalind Raganl dengan membahagikan karya tampak ini kepada tiga
ciri asas- subjek; komposisi;isi. Bagi tujuan kefahaman hubungan
bentuk dan isi yang lebih komprehensif, kajian ini juga menggunakan
kaedah apresiasi O G Ocvirk et.al 2 yang membuat kajian melalui
pendekatan bentuk, isi dan makna. Kaedah O G Ocvirk mirip dengan
kaedah apresiasi Tansey dan Kliener tetapi penulis yang terkemudian ini
mementingkan juga pelukis dan pemikirannya3.

Jika disoroti dengan lebih mendalam adalah didapati sudut-sudut
apresiasi sesebuah karya itu adalah seakan sama di kalangan penulis-
penulis yang disebutkan tadi. Dalam hal kajian ini penyelidik
merumuskan untuk mengkaji karya-karya pelukis dari sudut pemikiran.
Ini merangkumi aspek falsafah atau gaya, idea dan subjek atau imej
karya berkenaan.

Falsafah dan gaya sangat rapat berhubung dalam penampilan sesebuah
karya seni lukis itu. Falsafah seni sebagai peniruan4 yang ditemui oleh
Plato dalam zaman purba Yunani akan menghasilkan gaya realisme
dalam seni lukis. Falsafah seni sebagai bentukan signifikand yang
disaran Clive Bell melahirkan karya-karya yang mementingkan
keindahan formal semata dan mengenepikan soal isi dan makna. Karya
ini ditemui dalam penampilan idea oleh pelukis pos-impresionis.
Falsafah seni sebagai ekspresi6 yang ditemui oleh Groce dan Collingwood
pula melahirkan seni lukis moden yang mampu menyampaikan
perluahan perasaan seniman malah mampu menjangkitkan7 perasaan
kepada audiennya. Seni sebagai ekspresi idea yang dihujahkan oleh
Santayana (1896) pula merangkumi persoalan hubungan seni dengan
masyarakat, moral, etika dan nilai8. Idea ini melahirkan karya
ekspresionis dan juga ekpresionis abstrak. Setiap pelukis dan setiap
karya mempunyai falsafah ini sebagai dasar karya mereka.

Dalam aspek idea dan subjek, kajian ini berusaha mencari apakah
subjek-subjek yang diutarakan oleh pelukis. Ja akan menjawab
persoalan mengapa pelukis memilih imej-imej tertentu dalam berkarya.
Mengapa mereka memilih sesuatu subjek itu sebagai identiti karya
mereka. Pelukis memandang sesuatu itu dengan makna dan mereka
amat sensitif dengan apa yang mereka lihat dan ini melahirkan intuisi9
Penemuan ini akan menjelaskan dengan sendirinya pemikiran di sebalik
sesebuah karya itu serta isi, makna dan mesej yang ingin
disampaikannya.

PROSIDUR DAN METODOLOGI PENYELIDIKAN

Dalam mencari jawapan kepada perscalan ini, penulis telah memilih 30
orang pelukis tersohor kontemporari Malaysia yang aktif berkarya dalam
dekad 80an dan 90an. Hanya 22 orang sahaja yang memberi respons. 9
daripada pelukis-pelukis tersebut adalah mereka yang bergiat aktif
dalam dua dekad 80an dan 90an dan selebihnya adalah mereka yang
aktif dalam dekad 90an sahaja. Kumpulan pelukis ini bolehlah dianggap
sebagai pelukis generasi baru Malaysia. Tujuan memilih pelukis dekad
80an dan 90an ini adalah untuk mengenal pasti pekembangan terkini
dan terakhir bidang seni lukis di Malaysia. Berdasarkan 78 buah karya

dari 22 orang pelukis inilah kajian ini dibuat. Pelukis-pelukis yang
terlibat terdapat seperti dalam lampiran 'B'.

Kajian dibuat terhadap pelukis dan karyanya ini dibuat berasaskan
teknik apresiasi yang disarankan oleh Tansey dan Kliener {1996). Antara

aspek yang dibuat analisis ialah

a- Latar Belakang Pelukis

b- Falsafah dan Idea

c- Subjek dan Imej

d- Gaya dan Ciri Persembahan dan
e- Bahan dan Media.

Kelima-lima sudut ini dikaji kerana ia mempunyai kaitan antara satu
dengan lain dan mampu menyorot karya pelukis secara lebih
komprehensif. Latar belakang penulis dikaji dengan hasrat untuk
mengenal pelukis dari sudut pendidikannya. Pelukis yang terdidik secara
formal di sekolah seni lukis mempunyai kefahaman yang berbeza dan
komprehensif dari pelukis belajar sendiri. Pengalaman pelukis juga
mampu memberikan impak kepada karya mereka.

Dalam aspek falsafah dan idea, analisis dibuat ke atas karya pelukis
untuk mengenal pasti apakah pendirian pelukis terhadap seni itu
sendiri. Pelukis dibahagikan kepada kategori-kategori falsafah seperti
seni sebagai peniruan, seni sebagai ekpresi emosi, seni sebagai ekspresi
idea, seni sebagai ekpresi keindahan dan sebagainya.

Falsafah seni seseorang pelukis itu berkait rapat dengan subjek dan imej
yang dipaparkannya dan juga dengan gaya atau stail pelukis itu. Oleh
itu kedua-dua aspek ini turut dibuat analisis bagi mengkategonkan
pelukis-pelukis itu dalam gaya masing-masing.

Setelah analisis dibuat ke atas setiap karya itu, penulis
mengkategorikan pelukis dalam aspek falsafah dan idea, subjek dan imej
serta gaya dan ciri persembahan. Lampiran ‘B’ juga turut menyenaraikan
pelukis serta kategorinya menurut kajian penulis.

Berdasarkan analisis yang telah dibuat, penulis menemui beberapa
rumusan berkaitan perkembangan seni lukis kontemporari Malaysia hari

ini,

Pengkategorian yang dibuat oleh penulis adalah menurut pandangan
dan kajian penulis sahaja berdasarkan maklumat dan pengkaryaan
pelukis. Ia mungkin tidak tepat dan tidak dikongsi bersama oleh
pendapat yang lain.

ANALISIS DATA

Merujuk kepada Lampiran 'B’, falsafah seni sebagai peniruan masih
segar berkembang di Malaysia. 7 orang pelukis berkarya dengan
pegangan falsafah ini tetapi kebanyak pelukis ini adalah pelukis yang
belajar sendiri (self-taught) kecuali Amron Omar dan Samjis Md. Jan.
Kesemua pelukis yang berpegang kepada falsafah ini mempersembahkan
karya mereka dengan menggunakan gaya realis. Walau pun ada

kecenderungan untuk membuat akstraksi terhadap karya mereka,
pelukis ini masih dibelenggu gaya realis yang nyata.

Kajian ini juga mendapati pelukis Malaysia sangat cenderung kepada
melahirkan sesuatu yang bermakna dan bermanfaat untuk masyarakat.
Oleh itu majoriti pelukis yang ditemubual sentiasa sahaja memberikan
makna terhadap persembahan karyanya. Walau bagaimana pun 11
orang pelukis didapati pelukis yang benar-benar melukis untuk
mengongsi idea mereka dengan masyarakat. Idea yang mereka ingin
kongsikan itu pula merupakan idea yang berbentuk falsafah termasuk
unsur kemanusiaan, ketuhanan, budaya dan persoalan diri. Pencitraan
pelukis-pelukis kumpulan ini adalah berbagai. Shukri Ahmad, Din
Omar, Roslisham Ismail mempersembahankan idea mereka melalui gaya
Seni Pop. Aza Osman dan Zainon memaprkan ideanya pula melalui gaya
ekpresionis. Zaim dan Hamdan menyerlahkan idea mereka melalui
persembahan realisme mereka.

Kefahaman seni sebagai ekspresi emosi ternyata jelas dalam karya Yusof
Ghani dan Awang Damit. Kedua-dua pelukis ini yang berpegang kepda
pengalaman sebagai subjek menggunakan gaya abgstrak-ekspresionis
untuk meluahkan pernyataan emosinya. Raja Shahariman turut
berpegang kepada konsep ini tetapi meluahkan emosinya melalui
konstruksi besi dan logam terbuang dengan penampilan karya yang
berbentuk ekspresionis.

Terdapat juga pelukis berkarya untuk menghasilkan bentuk-bentuk
yvang indah. Elemen tampak disusun dan diterokai menyerlahkan
sebuah keindahan yang tersendiri. Norizan Muslim, Baharom, Azahar
Manan dan Juhari Said adalah antara pelukis yang tergolong dalam
konsep ini.

Dari segi subjek dan idea pula, keseluruhannya, pelukis Malaysia dekad
80an dan 90an ini amat cenderung kepada memilih subjek tempatan
sebagai citra wajah karya mereka. Lanskap, seascape, riverscape figura
dan genre adalah pilihan lazim pelukis realisme. Bahan budaya seperti
tepak sirih, batu bersurat, karikatur diolah dalam bentuk seni pop.
Terdapat juga pelukis menggunakan bahan dan media alam semula jadi
sebagai imej atau media karya seperti kayu {Azahar) dan daun (Fauzin).
Lambang dan budaya kehidupan futuristik digarap oleh Shukri Ahmad
dengan penampilan citra disket, kod bar dan tali lehernya.

Terdapat juga pelukis yang menggunakan emosi sebagai idea dan citra.
Yusof Ghani dan Awang Damit memaparkan perasaannya sebagai imej

karyanya.
RUMUSAN

Berdasarkan kajian yang telah dibuat adalah didapati bahawa seni lukis
di Malaysia mengalami satu suasana kepelbagaian dari segi idea,
falsafah dan subjek karya. Suasana di persada seni lukis negara kini
menyokong saranan Dr. Muliyadi Mahamood yang menyatakannya
sebagai suasana era pluralisl0. Persada seni lukis Malaysia sedang
mengalami kepelbagaian falsafah, subjek idea dan gaya. Dari falsafah
kuno Yunani 'seni sebagai peniruan' dengan gaya realisme sehingga lah

kepada idea pasca modenis dan seni pop Amerika, semua falsafah dan
gaya ini wujud dalam persada seni lukis kontemporari Malaysia.

Jika pada tahun 60an dan 70an perkembangan seni lukis seolah-olah
dilihat sebagai dipengaruhi atau meniru perkembangan dunia seni lukis
barat, perkembangan seni lukis dekad 80an dan 90an ini dilihat sebagai
eksplorasi falsafah dan idea baru. Walau pun pelukis lihat seakan
meniru konsep barat, tetapi pelukis Malaysia sebenarnya amat jujur
dengan diri sendiri dan berusaha ke arah menampilkan citra Malaysia,
cuma falsafah dan idea seni ini telah lebih dahului ditemu dan
didokumenkan oleh dunia barat.

Pelukis-pelukis dekad 90an ini juga didapati cenderung untuk
menampitkan keberanian untuk bebas dari kongkongan kefahaman seni
moden dan berusaha mencari pembaharuan dari segi idea dan
persembahan karya. Kepelbagaian bentuk dan pembaharuan ini amat
jelas dlam sesetengah karya pelukis.

Dari segi idea dan subjek, pelukis dekad 80an dan 90an cukup sedar
dengan pentingnya pencarian terhadap identit citra Malaysia dalam
karya mereka. Pelukis berusaha menampilkan sesuatu yang 'Malaysia’,
sebuah kesedaran yang bermula pada dekad 70an yang sangat kental
terus dicari sehingga ke dekad 90an ini.

Sesuatu yang agak menarik perhatian ialah kecenderungan pelukis
untuk memberi makna terhadap karya mereka. Pelukis Malaysia sangat
mementing isi dan makna atau mesej yang ingin disampaikan. Semua
pelukis yang dikaji dapat menghurai dan menerangkan isi, makna atau
mesej karya mereka. Konsep seni sebagai bentukan unggul atau formalis
dalam ertikata sebenarnya bukan menjadi ikutan pelukis Malaysia.

Kajian ini juga mendapati bahawa kefahaman Seni Islam wujud dalam
diri pelukis. Pelukis turut mengambil bahagian dalamn pameran Kesenian
Islam yang diadakan dari masa ke masa dan pelukis merasakan karya
mereka juga pada sesuatu peringkat bertujuan untuk kepentingan
kegamaan sama ada dari sudut tujuan, mesej, citra dan falsafahnya.

RUJUKAN
Ragan,R., Arttalk, 2nd. Ed. (New York, 1995) hal. 5
Ocvirk, O.G., et.al Art Fundamentals, 1996 hal 6

Tansey R.G. and Kliener, F.S., Gardner's Art Through The Ages,
London, Harcourt Brase College Publishers. Hal 32

Falsafah seni sebagai peniruan yang dihujahkannya dalam
bentuk ‘Dialog Socratic'. Matlamat peniruannya ialah menuju
kesempurnaan. Bentukan tersempurna juga di kaitkan dengan
keindahan, idea atau corak dan bersifat sempurna, benar, arif dan baik
dari sudut moral yang menuju kepada keindahan trancedental

Faisafah seni sebagai bentukan signifikan ini dihujahkan oleh
Clive Bell yang menekankan seni sebagai bentukan formalistik semata-
mata atau unsur tampakan sahaja dan tiada hubungan atau
kerelevanannya dengan tema, subjek dan cerita atau isi.

Seni sebagai ekspresi dihujahkan oleh Groce dan Collingwood
menekankan kepada perluahan perasaan dan emosi. Seni bukanlah
sesuatu yang representatif dan pelukis bukan peniru. Seni bukanlah
hasil tetapi juga proses. Proses seninya menurut intuisi dan berlaku
secara bawah sedar.

Seni sebagai ekspresi yang dihujahkan oleh Leo Tolstoy
menyarankan bahawa perasaan yang diluahkan oleh pelukis itu harus
mampu berjangkit(infection) ke dalam diri audien.

Santayana dalam bukunya 'Sense of Beauty' menekankan idea,
nilai (values) moral dan etika dalam keindahan seni.

Intuisi adalah saranan Groce dan Collingwood yang menyatakan
bahawa ilham, idea seni atau instuisi ini adalah kebolehan semula jadi
seniman yang membezakan ia dengan insan yang lain.

Muliyadi Mahamood, 2001, Seni Lukis Moden Malaysia, Utusan
Publications, Kuala Lumpur.

